
  Styret har ordet  
 

Desember nærmar seg, og med den, mange tradisjonar som skal 
ivaretakast gjennom ulike aktivitetar.  
Ein del av desse er julenummeret av Kolset Tidende. Her får vi  innblikk 
i mykje av det som vi har vore opptekne av gjennom hausten.  
Styret i KKU engasjerer seg på ulike område. Bulyst ligg til grunn i alt 
arbeid. Viktige spørsmål som vi stiller oss er :  
Kva kan vi gjere for at Kolset krins skal vere ein attraktiv plass å kome 

tilbake til, for ungdomane våre ?  
Kan vi bidra  med hjelp til å skaffe bustadar for dei som vil flytte heim ? 
 
Styret var så heldige å få besøk av  Marit Lofnes, direktør for Distriktsenteret. Ho la vekt på 
at noko av det viktigaste ein kan gjere for å lykkast med bulyst, er å ta vare på tilflyttarar og 
etablere gode sosiale møteplassar.  Styret vil arbeide vidare med strategiar for dette 
arbeidet i tida som kjem.  
Sjølv om det er nedgang i folketalet, får vi presentert nye tilflyttarar i dei fleste utgåvene av 
Kolset Tidende. Barnehagen er i full drift, med aukande barnetal. Vi har god grunn til å glede 
oss over denne utviklinga. 
 
Framtidig bruk av Kolset oppvekst er ei sak som har engasjert oss i haust. Vedlikehald av 
bygget og ombygging til kontorarbeidsplassar, samt ivareta plass som krinsen treng for sine 
aktivitetar, har vore hovudmålet for arbeidet. Kommunen og brukarane av bygget har vore i 
god dialog ved utarbeiding av planteikningar. Det blir ein stor kostnad, og det er ikkje kome 
noko kommunalt vedtak når det gjeld finansiering av dette prosjektet. Men vi håpar på 
oppstart av deler av prosjektet i 2024. 
 
Av andre saker vil vi nemne: 

 Bygdakveldkomitèen er komen i arbeid, og vi kan glede oss til fest i februar 
 Servicebygget er på plass ( vil bli innreia på dugnad til våren) 
 Oppdateringskurs i fyrstehjelp og bruk av hjertestartar vart gjennomført  i sept./ okt. 

Det var så stor påmelding at ein delte  gruppa, og gjennomførte to kurskveldar, med 
Røde Kors Svelgen som kursleiarar. 

 
Styret vil med dette ynskje alle ei fin adventstid og jul.  
Måtte vekst, trivsel og godt fellesskap i bygdene våre, prege det nye året!  

Kolset Barnehage 
Hausten 2023 er det 10 barn i 
barnehagen.  
 
Vi har jobba med kystkultur, fisk og dyr 
som lever i sjøen.  
 
 
Vi har vore så heldige å få vere med å 
dra garn. Der vekk vi mykje fisk av 
ulike sortar: 
 
Vi har laga mat av fisken vi fekk: 
Fiskekaker og fiskekgrateng. 
 

 
 
 
 
 
 
 
 
 
 

 
Vi har vore på fleire båtturar. Den andre gongen 
fekk vi vere med å dra krabbeteiner. Vi fekk 2 
store stampar med krabbe. Vi kokte nokre 
krabbar, og borna fekk med seg krabbe heim når 
dei vart henta. 
 
Tusen takk til Steinar Storøy som har tatt med barna på båttur. 

 
Vi har hatt fast turdag ein dag 
for veka. Vi har vore på 
Gloføyke og funne mykje 
spennande i fjæra. 
Småkrabber, fine skjel og 
sneglehus. 
 
 
Vi har óg fått lov til å bruke eit 
kjekt turområde inn på Stranda 
hos Midtgård. Der er det fint å 
leike. 

 Malin og Bertil – sjukepleiar og ingeniør 
 
Malin (29), Bertil (37), Elvira (3) og Hedda (10 månader) braut opp frå Førde og flytta til 
Olsbøen i sommar. Kolset Tidende har vore på eit koseleg besøk hos dei, og no skal 
lesarane få bli litt meir kjende med den unge familien. 
 
Malin Balsnes er frå Stårheim, gjekk 
barneskulen på Stårheim, ungdomsskulen på 
Eid, og vidaregåande på same plass. Ho valde 
allmennfag, studiespesialiserande som det 
heiter no, og etter eksamen der gjekk 
utdanningsvegen vidare. Ho hadde tidleg tenkt 
at ho ville bli sjukepleiar, men valet vart 
sosionomstudie i Volda. Det viste seg å vere eit 
feil val, så Malin slutta etter nokre månader og 
fekk seg jobb resten av det skuleåret. Då 
hausten kom, vart det sjukepleieutdanning i 
Førde, og det var interessant og utfordrande, 
akkurat slik Malin ønskte det. Denne 
utdanninga er treårig, og så vart det fast stilling 
på medisinsk avdeling på Førde sjukehus. Ho 
fortel at der var det travelt, men veldig godt 
arbeidsmiljø, så der har ho jobba heilt fram til 
det nye valet vart teke. 
 
På spørsmålet om hobbyar og interesser, kunne Malin fortelje at ho har spelt fotball og 
handball og sunge i kor. Fysisk aktivitet og musikk er viktig for henne, men friluftsliv er 
kanskje aller viktigast, og denne interessa deler ho så absolutt med resten av familien. 
Bertil kjenner vi alle godt frå før, men vi veit ikkje så mykje om kva han har gjort etter 
barneskulen i Kolset og ungdomsskulen på Davik, så dette ville vi høyre meir om. Valet hans 
vart vidaregåande på elektrolinja på Eid og dermed hybelliv der. Det var mangel på 
lærlingplassar på den tida, så Bertil gjekk alle tre åra på skulen på Eid. Deretter vart det 
praksis på Elkem gjennom INC. Fagbrevet vart teke, og jobben der fortsette i tre år. Då var 
lysta på meir utdanning stor, og vegen gjekk til Bergen. Bergen Tekniske Fagskule er toårig, 
og Bertil fullførte denne vidareutdanninga innan El-kraft. Tanken var at han skulle gå vidare 
på ingeniørutdanning i Bergen, men bylivet var ikkje det rette for friluftsmannen Bertil, så 
valet vart noko heilt anna. Han fekk lærarjobb på elektrolinja på Eid, og sjølv om han ikkje 
hadde pedagogikkutdanning, jobba han der i tre kjekke år.  

Lysta på ingeniørutdanninga kom igjen, og Bertil byrja på denne i Førde. Etter tre år der var 
han blitt automasjonsingeniør. Då stod det jobb klar til han hos Sunnfjord Elektro,  og Førde 
vart - og er framleis - arbeidsplassen hans. Der er Bertil prosjektleiar for industri- og 
næringsbygg etter at anboda er sikra. Under coronaepidemien vart heimekontor det 
vanlege, og derfor treng ein ikkje bu og arbeide på same stad lenger. Dei visste då at noko 
dei hadde tenkt på ei stund, kunne la seg realisere. Malin har eit yrke det er stor mangel på i 
Bremanger kommune, og Bertil fekk ei ordning der han er to dagar for veka i Førde og resten 
heimekontor i Rugsund. Dette fungerer godt, seier Bertil. 
 
Malin og Bertil «visste om» kvarandre allereie då begge budde på Eid, men først då begge 
hadde adresse i Førde, vart dei for alvor eit par. Dei vart sambuarar, kjøpte rekkehus i Førde 
og etablerte seg der. Dei hadde gode nettverk, og berre likte jobbane sine godt. Snart vart 
det familieauke, først Elvira som blir fire år om nokre månader og så Hedda som blir eitt år i 
januar. Litt etter litt voks tanken på heimflytting til Olsbøen fram. Bertil har vore og er aktiv i 
Skyttarlaget, elskar jakt og fiske og trivest aller best i naturen. Malin deler friluftsinteressene, 
og dei visste at når begge skal vere i arbeid, er det fantastisk med besteforeldre i nærleiken. 
Kva var då betre enn å flytte heim til generasjonsbustaden på Olsbøen! No ventar dei på 
snikkarar som skal renovere den delen dei skal ha. 
 
Vi har nemnt interessene til Bertil, men han har ein hobby til – han spelar trekkspel. På 
sanitetsbasaren spelte han saman med «Havtrekkjen», og vi håper på mange fleire høve til å 
høyre dei. Malin har sunge i kor, og ho likar framleis veldig godt å syngje, så vi gleder oss til å 
høyre frå henne og. Det kan vere vanskeleg å bryte opp frå ein plass der ein har venner og 
godt nettverk, så Malin var nok litt redd for korleis det skulle bli her, men det har gått 
kjempefint, seier ho. Ho har no ulønna mammaperm, men frå nyttår er ho sjukepleiar på 
Svelgen Omsorgsenter i full stilling. Då skal Bertil ha 15 veker pappaperm, så Hedda skal ikkje 
starte i barnehagen enno.  Elvira byrja i barnehagen i Kolset allereie frå hausten av. Der er 
det kjekt å vere. Ho var på overnatting oppe hos besteforeldra då vi var på besøk, så vi fekk 
ikkje snakke med henne. 
 
Kolset Tidende ønskjer familien på fire hjerteleg velkomne til Olsbøen og lukke til med 
planane framover.  
 
BDL. 

Informasjon frå Rugsund Sokneråd 
 
Rugsund sokneråd for 2023-2027 ser slik ut:  

Leiar: Audhild Storøy 
 Nesteleiar: Jon Nygård 
 Sekretær: Irene Storøy 
 Kasserar: Asle Skaar 
 Diakonikontakt: Grethe Storøy 
 Kirkens Nødhjelp-kontakt: Gunnhild Lofnes 
 
 4.varamedlemmar: ( fleire av desse vil vere veldig aktive) 
 1. Bodil Stømmen 
 2. Reidar Nygård 
 3. Kjell Jarle Klubben 
 4. Kristin Iselin Lund 
 
Vi har alt hatt to møte og ser lyst på eit godt samarbeid i fire år. Er det noko de ønskjer vi 
skal jobbe for, eller har meiningar om, er de velkomne til å ta kontakt med oss.  
 
Det avtroppande soknerådet vil også takke for seg, og ønskje det nye soknerådet lykke til 
med den viktige jobben som blir gjort.  
 
 

 
Rugsund sokneråd håpar alle vil få ei fredfull og fin adventstid,  

og ønskjer alle ei riktig god jul. 

  

Desember i Rugsund kyrkje: 
 

09. desember kl 1700:    Julekonsert 

19. desember kl 1000:    Barnehage-gudsteteneste 

24. desember kl 1300:    Gudsteneste 

 

Alle er velkomne! 

Nytt frå Leirgulen Idrettslag 
 

Trimåret 2023: 
Både barnehagen og barneskulen trimmar til faste tider kvar veke. Fram til no i hovudsak 
innandørs, men vi håpar å få til litt aking og skigåing når snøen kjem. 
I oktober inviterte styret i LIL til aktivitetsdag på Kolset, der vi bad inn idrettslaga på Davik og 
i Ålfoten. Diverre sette svært dårleg ver ein stoppar for dette, og arrangementet vart avlyst. 
Vi prøvar att i mai. 
 
For nokre veker sidan starta dametrimmen oppatt, med flott oppmøte! Men alltids plass til 
fleire . Der kom det fleire idear om aktivitetar til treningane, m.a sirkeltrening og yoga. I 
tillegg får vi besøk av fysioterapeut Sølvi Joensen som skal guide damene i ulike øvingar.  
 
Herretrimmen spelar i hovudsak fotball på treningane sine, og plar vere mellom 5-10 
spelarar kvar gong.  
 
Trimrom: 
LIL har tidlegare nevnt at vi skulle få nytte eit av klasseromma på Kolset til trimrom. 
Kommunen har no  planar for heile bygget, men romfordelinga er ikkje heilt bestemt enno.  
Førebels ventar vi på beskjed frå kommunen på når dugnadsgjengen kan setje i gong.  Vi trur 
at dette blir veldig bra til slutt! 
 
Symjebassenget: 
LIL leiger bassenget tysdagar mellom klokka 20-21 (for dei vaksne medlemmane av LIL) og 
torsdagar mellom klokka 17-19 (for barnehage- og barneskuletrimmen). 
 
Det må alltid vere ein person til stades med gyldig livreddarkurs.  
Vi nemner at per dags dato er det veldig behagelig temperatur i vatnet  

Dansetrimmen i Kolset 
 
Julenummeret av Kolset Tidende skal snart komme ut, og då er det 
tid for ein liten rapport.  Vi starta opp att etter ferien 24. august, og 
juleavslutninga blir 5. desember på Dampen. Vi er blitt færre på 
dansekveldane, men vi som er der, synest framleis at 
danseaktiviteten gjev oss «påfyll» både fysisk og sosialt. 
 
5. juni hadde vi sommaravslutning, og i år heldt vi oss i nærmiljøet 
og valde Hjortegarden i Ålfoten. Vi starta med eit besøk i kyrkja, 
som er over 400 år gammal, og der møtte vi Jorun og Matias 
Austrheim med ei gruppe frå Volda/Ørsta. Derfor vart dette besøket 
ekstra høgtideleg med fine ord og felemusikk. Anne Elise Myklebust 
fortalde til slutt ein del om kyrkja, og vi fekk sjå ei svært gammal 
altartavle. 
 

Etter dette besøket for vi vidare til 
Hjortegarden, der Sonja tok godt imot oss. 
Veret  var fint, så vi tok kaffi med litt søtt ute før 
vi trekte inn i lada. Der var langbordet dekka, og 
hjortegryte og fruktblanding med is stod på 
menyen. Alt smakte veldig godt! Om vi var 
mette, var det andre som venta på mat, og vi 
fekk oppleve hjortane på nært hald.  
               Brita, den flotte leiaren vår på 91 år 
Hjortebukken Messi ruva over kollene og 
ungdyra, men let seg mate frå hendene våre, og 
vi fekk stryke han  og kjenne på geviret som 
framleis var hudkledt. I tillegg til dette, var der 
andre aktivitetar; hestesko- og øksekasting. 
Mange av oss prøvde det siste, men berre Johan 
fekk øksa til å stå midt i blinken på første forsøk. 
 
Dansekveldane er framleis tysdagane i partals-
veker kl 19-21 med kaffipause kl 20. To gonger er 
vi blitt overraska med nydelege bløtkaker, og   Bjørg og Messi 
elles er det alltid god bakst til kaffien. Det er  
populært med dansar vi kan godt, men litt nytt må vi ha, og alle dansar blir instruerte før vi 
«går løs». Det beste frammøtet denne hausten er 16, men dei fleste gongene har vi vore 
bere 12, og det ser ikkje ut for at vi får med nye dansetrimmarar, noko vi synest er veldig 
leitt. 

Søndag 5. november hadde vi avtalt besøk på Klokkartunet med dans og prat. Vi følte oss så 
velkomne, og dei 12 dansane vi hadde planlagt, gekk så lett som berre det. Midt i økta hadde 
vi pause der vi forsynte oss med kaffi, saft og vatn, som var framsett til oss. Alle bebuarane 
fekk nokon å prate med rundt om i den koselege stova. I denne pausen fekk alle som bur der 
og Siv som var på vakt, kvar sitt raudt heklahjerte med sløyfe. Denne overraskinga var det 
vår kjære leiar som hadde produsert. Tusen takk! 
 
Idrettslaget har overteke turstien i  
Blålida, men komiteen frå 
Seniordansen har framleis 
arbeidslyst. Vi var fem medlemmar, 
men denne sommaren var vi berre 
tre aktive. Heldigvis fekk vi med oss 
to sterke karar, og mykje vart gjort. 
Vi hadde oppdaga eit flott steinbord 
som låg overvelta og mosegrodd, og 
det ville vi ha på fot igjen. Karane 
fann steinar i vatnet, murte opp nytt 
fundament og fekk løfta bordet på 
plass. I tillegg laga dei benkar på tre           Steinbordet som kom «frem fra glemselen»  
av sidene, og bordet vart innvigd med  
kaffi og niste. 
 
Dette var det eine prosjektet, og no litt om det andre. 
På neset akkurat på grensa mellom tomta til Stig 
Rune og Konrad hadde vi planlagt å plassere eit 
rasteplassbord. Vi damene rydda kratt og buskas mot 
vatnet og bestemte plasseringa. Så var det karane sin 
tur. Dei frakta bordet frå Flaken og inn på tomta, fann 
store steinar under bordbeina og monterte bordet. 
Tusen takk for hjelpa, karar! Vi håper mange vil ha 
glede av denne «nyeplassen». 
 
Håpet vårt for det nye året er at vi ikkje må bli færre 
dansetrimmarar – tvert i mot mange fleire!  
 
Vi ønskjer alle lesarane av Kolset Tidende ei fin 
førjulstid og ei god jul!           Frå venstre: Paul, Arild, Håvard og Åshild 
 
BDL 

Halloweenfest   

 
Det var god stemning og mykje energi i gymsalen på Kolset, då foreldre i idrettslaget 
arrangerte Halloweenfest for alle barna i bygda, søndag 29.oktober.  
 
Heile 21 born i alderen 10.mnd til 13 år, møtte til feiringa (Ikkje alle vart med på 
gruppebildet under).  Mange hadde kledd seg ut i flotte kostymer, som var med å lage ei 
spennande stemning i den Halloween-pynta gymsalen. Kvelden vart feira med pølser i brød, 
frukt og kaker, musikk, hinderløype og mykje leik. Festen vart avslutta med utdeling 
av  godteposar til alle borna.   

 
 
Halloween-feiring i Norge starta så smått rundt 
2000-talet. Måten borna feirar med å kle seg ut og 
gå «Knask-eller-knep» er mykje i tråd med den 
amerikanske, komersielle måten å feire Halloween 
på, og er ei ikkje-religiøs feiring.  
 
Det har vore arrangert Halloweenfest på Kolset av 
frivillige foreldre i fleire år, og ungane synest dette 
er kjekt. Det er ei heilt uhøgtidleg markering, og eit 
arrangement som skal vere berre moro for dei som 
har lyst å delta  
 

       Alle prøvde seg i hinderløypa.   

     Mange flotte kostyme på halloweenfesten! Knask eller knep 
 
På sjølve Halloween-kvelden, 31.oktober møttest fleire foreldre og born på Kolset 
på ettermiddagen og køyrde rundt i bygda for «Knask-eller-knep». Ungane var då kledd  i 
kostyme, og ringde på dørene til folk i bygda for å få godteri. Folk var veldig 
imøtekommande, og hjelpte til å fylle godteposane til dei som kom på dørene. Det vart ei 
veldig kjekk oppleving!  

 Nytt frå Kolset Sanitetsforening   
I det andre arbeidsåret i laget vårt har vi arbeidd mot eit av dei viktige måla 
til sanitetskvinnene:  å skape gode møteplassar der ein kan kjenne seg trygg 
i eit inkluderande fellesskap.   

Vi over 60 er ein slik møteplass som laget har satsa på. Første   
samlinga i vår regi, var i slutten av april. Det var god oppslutning,   
og stemninga var god kring borda. Det var viktig at det var sett av   
tid til den gode praten, men den to timar lange økta romma også   
opplesing frå gamle lagsbøker. Espen `Politi` informerte om eit   
viktig tema: Korleis unngå svindel på nettet. Det var god   
underhaldning av Havtrekkjen, ja, dei spelte så inspirerande at   
nokre måtte berre prøve dansefoten!  

Neste samling er 21. november. På programmet er det orientering om nyttig  
beredskapslager i heimane og opplesing frå dei gode, gamle lagsbøkene. Malin og Kristine  
kjem for å glede oss med aktuelle, fine songar, akkompagnert av kjende «sanitetsmusikarar»   

Sanitetsbasaren I oktober ga eit 
overveldande resultat, 25000 kr. Takk igjen til 
alle sponsorar, frammøtte og alle som  har 
støtta oss. Ikkje minst takk til dei som ikkje 
kunne delta på basaren men likevel vippsa 
pengar. Også denne gongen var  Havtrekkjen 
med og skapte stemning og glede.   

 

Vidare arbeid:   
I tillegg til innarbeidde aktivitetar, vert Omsorgsberedskap ei viktig arbeidsoppgåve i 2024 i  
samarbeid med andre sanitetsforeiningar og kommunen.   
 

 
 
Eg fekk delta som gjest på 100-årsjubileet til Nordfjordeid Sanitetsforening no i november. 
Det var  veldig kjekt og nyttig. Noko av det som var snakka varmt om, var Kløverturane. Det 
er turar i  nærmiljøet der interesserte kan samlast, og gjennom fellesskap og aktivitet få 
styrka både den fysiske  og psykiske helsa. Kan dette vere noko for oss?   

På Fylkesårsmøte på Eid i vår, vart laget vårt utropt til Årets vervar, og det vanka både  
diplom og pengegåve til oss. Dei 27 medlemmene våre består av både unge og eldre,  
kvinner og menn, så om nokon har lyst å melde seg inn i saniteten, ja, så gjer det!  
Velkommen skal du vere!   

 

Vi ønskjer alle ei fin førjulstid og ser fram til kjekke samlingar i året som kjem! 

For Kolset Sanitetsforening: Eldrid Strømmen -leiar- 

OPNINGSTIDER JULA 2023 
 

 

Fredag 22.12     10-17 

Laurdag 23.12         10-17 

Julaftan (søndag)                              12-15 

1.juledag       stengt 

2.juledag       12-15 

Onsdag 27.12     10-17 

Torsdag 28.12     10-17 

Fredag 29.12     10-17 

Laurdag 30.12     10-15 

Nyttårsaftan (søndag)    10-15 

1.nyttårsdag     stengt 

Tysdag 2.1      10-17 

Sal av fyrverkeri: 29.-31. desember 

 

NB: Vi har ope både julaftan, 2.juledag og nyttårsaftan! 

 

Vi ynskjer alle våre kundar ei riktig god jul, og eit godt nyttår.  

Tusen takk for handelen i år, vi sjåast att i 2024! 

 

Helsing Avital og Therese. 

Julegrantenning  
           

Fyrste søndag i advent, 3.desember kl 17.00  
møtest vi til julegrantenning ved Kolset oppvekst. 
 
Vi går rundt juletreet og syng julesongar  til musikk frå Smalsarhorn 
skulemusikk. 
 
Barnehagen sel pepperkaker og gløgg  
 
Vi håpar mange vil kome og vere med på denne stemningsfulle 
stunda!  
 
KKU skaffar tre og lys – Takk til Even Olsbø som spanderer juletreet! 
 
 
 

Luciafeiring  
           
Barnehagen ønskjer å gå Luciatog på butikken onsdag 13. desember, 
ca kl 13.30. Håpar mange vil vere på kafeen den dagen. 
 
 
 

 

Koseleg og kjekt på kaféen i Leirgulen 
 
Kafeen i Leirgulen er open i heile 
opningstida til Nærbutikken vår, 
og alle som vil, kan ta seg eit 
besøk der. Dette set dei fleste stor 
pris på, og vi godt vaksne veit at 
onsdagane kl 14-16 er der som 
oftast nokon å slå av ein prat med. 
Denne onsdagen var vi ganske 
mange, og vi fekk lyst å «forevige» 
gjengen. Alle gav samtykke til at vi 
kunne sende bildet til Kolset 
Tidende. Kanskje endå fleire får 
lyst til å komme. Der er god plass, 
og sjølvsagt er det ekstra kjekt viss 
alle aldrar kan møtast.  . 
BDL 

Rugsund Skyttarlag 
 
Rugsund skyttarlag hadde årsmøte i skyttarhuset i Snekkevika 16.november-23 og valde 
følgjande styre: 

Leiar:   Per Kristian Elde  

Nestleiar:  Øystein Kolseth  

Kasserar:  Håvard Lofnes   

Skrivar:  Anita Bortne   

Styremedlem:  Emil Forsberg   

 

1. vara til styret: Bertil Olsbø  

2 vara:   Mattis Hamre  

 

Litt frå aktiviteten i 2023: 

Innandørsskyting luftgeværnfor born/unge. Her har foreldre stort sett stått for gjennomføring.  

Det har vart gjennomført 15 terminfesta skytingar, trening og oppskyting til jaktprøve. 

Dugnad med tilkøyring av masse i nedslagsfelt på 100 meter. Montering og kalibrering av av nye 
skiver. 

Slått av grøntareal. 

Nye kulefangarar innandørs.  

 

Arbeidsplan for 2024: 

 Halde fram med innandørs rekruttskyting.  

 Dugnad midt i mars månad, så sant vêret tillet det. 

 Utbygging av 200 meter. Det er søkt om tippemidlar til å lage nedslagsfelt på 200 
meter. 

 Jobbe med å gjennomføre skytingens dag, med fokus på rekruttane. 

Informasjon frå Husstyret     
 

Tysdag 16. januar kl 18.00, blir det dugnad på Kolset oppvekst. 

Arbeidsoppgåver :  
-Kjøkken – vask av skuffer og skap og oppteljing av utstyr. 
-Gym.sal – Vask under scena, vask og vedlikehald av stolar og bord. 
 
Vi oppmodar alle lag som brukar huset og stille med to personar denne ettermiddagen. 
 

Set av datoen, vi sender ut  påminning i januar. 
 

************************************************************************ 
 

Arrangørmånader  2023-24. 
Det er inga endring i tildeling, men dei som ynskjer å ha eit arrangement utanom tildelt 
månad, må kontakte det aktuelle laget og klargjere om det er ok. I tillegg må den som har 
ansvar for utleige av huset få melding om alle arrangement.  
 

Januar  - Skyttarlaget 
Februar - LIL 
Mars -  SSM 
April -  Musikkverkstaden 
Mai -  17. mai komitèen 
Juni -  Til disposisjon 
Juli -  Stengd 
August - Skyttarlaget 
September - Saniteten 
Oktober - LIL 
November - SSM 
Desember - Musikkverkstaden  
************************************************************************* 
 

Økonomi : 
Hugs : Ved inntektsbringande arr. skal ein betale 8% av netto overskot til husstyret. Det ligg 
skjema på kjøkkenet, som skal fyllast ut og sendast kasserar etter slike arrangement. 
Ved private arrangement som til dømes bursdagar, barnedåp, konfirmasjon og  bryllaup, 
betaler ein faste takstar :  
Minstetakst kr. 300,- Vidare kr 10,- per person over 30 personar. Maksimumstakst kr. 1500,- 
Ved barnebursdagar betaler ein kr 200,- for gym.sal og kr. 150,- for bruk av kjøkken. 
Ved leige av utstyr , ta kontakt med leiar eller kasserar . 
Kasserar sender faktura. 
 
Ved samkome etter gravferd for innbyggarar i Kolset Krins, skal ein ikkje betale leige. 

Husstyret er slik samansett : 
Leiar Roy Cato Edvardsen 
Nestleiar Astrid E Olsbø – ansvar for utlån og utleige av lokale. 
Kasserar Merete Kolseth 
Sekretær Siri Kolseth 
Repr. for dei tilsette/kommunen Marcin Jarzabski  
Vara til styret - Irene Storøy 
      
 ************************************************************************ 
 
Etter at skulen vart lagt ned er der ingen, verken vaktmeister eller driftssjef, som tek daglege 
runder på huset for t.d. å sjekke varmen eller om noko er i ustand. Difor må vi i husstyret 
oppmode alle som brukar huset om å hugse og slå ned varmen når ein går heim.  Viss det 
skjer uhell der inventar blir skada eller ein oppdagar noko som treng vedlikhald, så gje 
melding til  vaktmeister Marcin tlf 968 61 848  eller leiar Roy Cato tlf 915 41 784. 
 
 
************************************************************************** 
 
Aktivitetsplan 
 

 Gym.sal Møterom 

(klasserom) 

Musikkverkstad 

Månag SSM 

Kl 17.30 -21.00 

Kulturskulen 

16.30 – 17.00 

Kulturskulen 

kl.16.30 – 17.00 

Tysdag Seniordansen 

kl 19.00 – 21.00 

Partalsveker 

Musikkverkstaden 

gruppeøving 

 kl.17.45-19.30 

Musikkverkstaden 

kl. 17.45 – 19.30 

Onsdag LIL  

Barnehage, kl 17.00 -18.00 

Barneskule, kl. 18.00 – 19.00 

Dametrim , kl.19.30 – 21.00 

Kulturskulen 

kl. 15.00 – 16.00 

 

Torsdag LIL 

Herretrim, kl.20.00 – 21.30 

                Foto: Rinus Adrichem 
 

JULEKONSERT 
i 

Rugsund kyrkje 
Laurdag 9. desember kl 17.00 

 
Lokale aktørar vil gje oss julestemning  

og ei musikalsk oppleving. 
 
 

HJERTELIG VELKOMMEN 
Arr: Rugsund sokneråd 

 


